
1. PWRPAS YR ADRODDIAD

1.1. Amlinellu'r cyfle a'r buddion o sefydlu cyswllt rhwng Fforwm Twristiaeth Rhanbarthol Gogledd 
Cymru a Bwrdd Uchelgais Economaidd Gogledd Cymru. Gan fod twristiaeth wedi'i adnabod fel un 
o'r themâu allweddol o fewn y Weledigaeth Twf, mae'r adroddiad hwn yn cynnig y dylai'r Fforwm 
fod yn is-grŵp o'r Bwrdd.

2. Y PENDERFYNIAD A GEISIR

2.1. Bod y Bwrdd Uchelgais Economaidd yn cefnogi'r egwyddor bod y Fforwm Twristiaeth Rhanbarthol 
yn ffurfio perthynas ffurfiol gyda'r Bwrdd. 

2.2. Bod statws a swyddogaeth y Fforwm yn cael eu datblygu fel rhan o'r adolygiad o'r trefniadau 
llywodraethu i'w sefydlu yng Nghytundeb Llywodraethu 2.

3. Y RHESYMAU DROS Y PENDERFYNIAD

3.1. Mae dogfennau cynnig a gweithredu Cynllun Twf Gogledd Cymru yn nodi'n glir y dymuniad i 
'ddatblygu a lledaenu enw da’r Gogledd fel canolfan ragoriaeth ar gyfer y diwydiannau seiliedig ar 
y tir a thwristiaeth ac yn sefydlu'n hunain yn gadarn fel prif leoliad twristiaeth antur y DU'. Ar gyfer 
sectorau a themâu allweddol eraill o fewn y Cynllun Twf, megis digidol, trafnidiaeth a sgiliau, mae'r 
Bwrdd yn cael ei gefnogi naill ai gan is-bwyllgorau ffurfiol neu is-grwpiau llai ffurfiol. Gall y grwpiau 
a'r pwyllgorau hyn ddarparu cyngor a gwybodaeth arbenigol i'r Bwrdd. Ar hyn o bryd, mae bwlch 
yn nhermau darparu'r cyngor arbenigol hwn ar brosiectau a chynlluniau twristiaeth.

3.2. Er bod bwlch yn nhermau cyswllt twristiaeth uniongyrchol i'r Bwrdd, mae grŵp rhanbarthol yn 
bodoli er mwyn: cyfuno ac adrodd am anghenion o fewn y sector, blaenoriaethu strategaethau a 
gweithgareddau rhanbarthol, a darparu safbwynt twristiaeth rhanbarthol i Lywodraeth Cymru. Y 
Fforwm Twristiaeth Rhanbarthol yw hwn. Cynigir, felly, y dylid sefydlu cyswllt rhwng y Fforwm hwn 
a'r Bwrdd Uchelgais er mwyn cryfhau a thanategu penderfyniadau rhanbarthol a wneir ynghylch 
buddsoddiadau a datblygiadau twristiaeth o fewn cyd-destun y Weledigaeth Twf economaidd.

4. CEFNDIR AC YSTYRIAETHAU PERTHNASOL

4.1. Sefydlwyd Fforwm Twristiaeth Rhanbarthol Gogledd Cymru yn 2015 yn dilyn penderfyniad 
Llywodraeth Cymru i ddod â'r Partneriaethau Twristiaeth Rhanbarthol i ben. Mae'n un o bedwar 



yng Nghymru. Mae'n cynnwys Cadeiryddion chwe Phartneriaeth Cyrchfan Gogledd Cymru; uwch 
swyddog twristiaeth o bob un o'r chwe Awdurdod Lleol ynghyd â chynrychiolwyr eraill o'r sector 
twristiaeth. Mae'n rhoi safbwynt rhanbarthol ar berfformiad, gweithgareddau a chyfleoedd 
twristiaeth i Croeso Cymru ac mae'n lledaenu gwybodaeth a nodiadau briffio gan Croeso Cymru i'r 
rhanddeiliaid twristiaeth lleol.

4.2. Mae twristiaeth yng Ngogledd Cymru werth £3.12 biliwn y flwyddyn, gyda bron i 30 miliwn o bobl 
yn ymweld â'r rhanbarth yn flynyddol (data STEAM 2017). Yn rhai rhannau o'r rhanbarth, mae dros 
1 o bob 4 person yn cael ei gyflogi'n uniongyrchol o fewn twristiaeth. Mae'r effaith economaidd, 
niferoedd yr ymwelwyr, gwariant yr ymwelwyr a'r ffigyrau cyflogaeth cyfwerth ag amser llawn yn 
cynyddu flwyddyn ar ôl blwyddyn yn y Gogledd. Mae gan dwristiaeth rôl sylweddol i'w chwarae yn 
yr economi rhanbarthol a dyma'r rheswm pam bod ein huchelgais i ddatblygu a hyrwyddo ein 
henw da fel canolfan ragoriaeth ar gyfer twristiaeth yn un o egwyddorion allweddol y Cynllun Twf.

4.3. Dros y pum neu chwe mlynedd diwethaf, mae buddsoddiad sylweddol wedi'i wneud yn y 
diwydiant twristiaeth yn y Gogledd. Mae buddsoddiadau'r sector preifat wedi'u cataleiddio a'u 
cefnogi gan ystod o grantiau gan Croeso Cymru. Mae Llywodraeth Cymru wedi buddsoddi 
cyfanswm o £37.4m mewn twristiaeth yn y rhanbarth ers 2013. Mae hyn yn cynnwys:

 Y rhaglen Cyrchfannau Denu Twristiaeth, sy'n defnyddio £7.5m o arian yr UE i gyflawni 
cyfanswm o £19.3m o fuddsoddiad ar draws pum prosiect strategol yn y Gogledd: Glan y 
Môr Bae Colwyn; Venue Cymru; Castell Caernarfon; Glannau Caernarfon a Phorth Ynys 
Gybi.

 Cynllun Cymorth Buddsoddi mewn Amwynderau Twristiaeth Llywodraeth Cymru (TAIS), 
sydd wedi cefnogi 20 o brosiectau tir y cyhoedd ledled y Gogledd, sy'n dod i gyfanswm o 
£1.91 miliwn, yn cynnwys: parcio i goetsis yn Harlech; parcio i ymwelwyr ym 
Mhontcysyllte; arwyddion ymwelwyr yng Nghonwy; llwybr beicio newydd yng Nghoed y 
Brenin a gwelliannau i dri lleoliad allweddol yn Llangefni.

 Mae'r Cynllun Cymorth Buddsoddi mewn Twristiaeth (TISS) wedi buddsoddi dros £14.4m 
mewn busnesau yn y sector preifat i gyflawni cynnyrch o safon uchel sydd wedi newid y 
canfyddiad o'r Gogledd. Mae'r rhain yn amrywio o brosiectau sylweddol megis Zip World 
a Surf Snowdonia i lety o safon uchel megis Caer Rhun a Phlas Weunydd.

 Yn ogystal, mae arian refeniw Croeso Cymru wedi cefnogi 17 o brosiectau Cronfa 
Ymgysylltu Twristiaeth Ranbarthol (RTEF) yn y Gogledd sydd werth £1.1m a 23 o 
brosiectau'r Gronfa Arloesi Cynnyrch Twristiaeth (TPIF) sy'n dod i gyfanswm o £727k. 
Mae'r prosiectau llwyddiannus hyn wedi gweld lefelau digynsail o gydweithio rhanbarthol 
ledled chwe sir y Gogledd.

4.4. Gan nad oes unrhyw gyswllt rhwng Croeso Cymru a'r Bwrdd Uchelgais, na rhwng y Fforwm 
Twristiaeth Rhanbarthol a'r Bwrdd Uchelgais ychwaith, mae'r buddsoddiad hwn wedi digwydd heb 
unrhyw ddylanwad, trafodaeth na gwelededd gan y Bwrdd. Mae rhestr o brosiectau gwerth £7.5 
miliwn yn y Gogledd y mae disgwyl iddynt gael eu cymeradwyo o fewn y chwe mis nesaf. Unwaith 
eto, er bod y Bwrdd Uchelgais yn negodi buddsoddiad sylweddol i'r rhanbarth drwy'r Cynllun Twf, 
mae'r buddsoddiad twristiaeth hwn yn cael ei gyflawni ar lwybr cyfochrog, heb gysylltiad.

4.5. Yn ogystal â phrosiectau a buddsoddiadau, mae ystod eang o gynlluniau sy'n cael effaith ar 
economi twristiaeth y Gogledd nad ydynt yn cael eu bwydo drwy'r Bwrdd Uchelgais. Mae'r rhain 
yn cynnwys trafodaethau ynghylch sut rydym yn cynnal safon ein hatyniadau yng nghyd-destun 
llai o arian gan Awdurdodau Lleol; sut allwn wneud twristiaeth yn gynaliadwy yn ein hardaloedd 
mwyaf poblogaidd a sensitif megis Eryri; a ph'un a oes dymuniad i gasglu cynnyrch ariannol 
uniongyrchol o'r miliynau o ymwelwyr â'r Gogledd drwy ardoll twristiaeth. Mae'r holl faterion hyn 
yn berthnasol ac yn bwysig i'r economi rhanbarthol ac mae gan y cyfan y potensial i ddylanwadu 



ar agenda'r Bwrdd Uchelgais, ond, maent yn cael eu trafod ar wahân ac ymhell o'r trafodaethau 
ehangach y mae'r Bwrdd Uchelgais yn eu cael am dwf economaidd.

4.6. Yr ateb symlaf yw creu cyswllt rhwng y Fforwm Twristiaeth Rhanbarthol, lle cynhelir y trafodaethau 
hyn, a'r Bwrdd Uchelgais. Ni fyddai'n briodol troi'r Fforwm yn is-bwyllgor ffurfiol o'r Bwrdd. Mae'r 
Fforwm yn gyswllt rhwng Llywodraeth Cymru a'r sector twristiaeth yn y Gogledd felly mae'n rhaid 
iddo gadw ei atebolrwydd drwy Croeso Cymru. Fodd bynnag, mae cynsail eisoes yn y Bartneriaeth 
Sgiliau Ranbarthol am grŵp fydd ag atebolrwydd deuol i Lywodraeth Cymru ac i'r Bwrdd. Felly, y 
cynnig yw y dylai'r Fforwm Twristiaeth Rhanbarthol fod yn is-grŵp cydnabyddedig o'r Bwrdd 
Uchelgais, ar yr un egwyddor â'r Bartneriaeth Sgiliau Ranbarthol. Byddai'n adrodd yn rheolaidd i'r 
Bwrdd gan hysbysu trafodaethau economaidd ehangach, a chwarae rôl ddefnyddiol wrth 
adnabod, gwerthuso a blaenoriaethu prosiectau a ellir eu hariannu drwy'r Cynllun Twf.

4.7. Mae'r Fforwm Twristiaeth Rhanbarthol wedi trafod y cyfle hwn yn ei ddau gyfarfod blaenorol. Ym 
mis Mawrth, edrychodd ar gylch gorchwyl y Bartneriaeth Sgiliau Ranbarthol gan gytuno y byddai'n 
derbyn telerau tebyg. Mae Croeso Cymru wedi cadarnhau ei fod yn cefnogi cyswllt rhwng y Fforwm 
a'r Bwrdd Uchelgais ac mae'n gweld manteision clir i'r Bwrdd dderbyn diweddariadau ar 
ddatblygiadau o fewn y sector twristiaeth rhanbarthol.

5. GOBLYGIADAU ARIANNOL

5.1. Dim ar hyn o bryd.

6. GOBLYGIADAU CYFREITHIOL

6.1. O dan ddarpariaethau Cytundeb Llywodraethu 1, rhagwelwyd y byddai Bwrdd Uchelgais 
Economaidd Gogledd Cymru yn sefydlu pum Is-bwyllgor thematig fel Is-fyrddau sef; Digidol, Sgiliau 
a Chyflogaeth, Trafnidiaeth, Menter ac Arloesi a Safleoedd ac Eiddo. Darparwyd ar gyfer cylch 
gorchwyl yr Is-bwyllgorau hyn yn GA1 ac y byddent yn is-bwyllgorau ffurfiol o aelodau etholedig. 
Cydnabuwyd hefyd y gallai'r Bartneriaeth Sgiliau Ranbarthol, fel partneriaeth bresennol anffurfiol 
gyda rôl sgiliau gyfatebol, gael ei hymgorffori i'r trefniadau llywodraethu fel dewis amgen i sefydlu 
Is-fwrdd yn ffurfiol.

6.2. Hefyd, mae GA1 yn darparu i'r Bwrdd Uchelgais allu ffurfio is-bwyllgorau a grwpiau eraill i gefnogi 
ei weithgareddau. Gan fod y Fforwm Twristiaeth Rhanbarthol yn gorff presennol gyda'i gylch 
gorchwyl a'i swyddogaethau ei hun, gellir sefydlu'r egwyddor o sefydlu rôl a pherthynas ffurfiol i'r 
Fforwm ac y gallai manylion gweithredu gael eu datblygu fel rhan o fodelu llywodraethu o amgylch 
GA2. 

7. GOBLYGIADAU STAFFIO

7.1. Dim ar hyn o bryd.

8. EFFAITH AR GYDRADDOLDEB

8.1. Dim ar hyn o bryd.

9. YMGYNGHORIADAU A GYNHALIWYD

9.1. Mae'r cynnig wedi'i drafod a'i gefnogi gan y Fforwm Twristiaeth Rhanbarthol yn ei gyfarfod ar 7 
Mawrth 2019. Mae wedi'i drafod hefyd ag Uwch Swyddogion yn Croeso Cymru sy'n gefnogol o'r 
cysyniad.



9.2. Cymeradwyodd y Grŵp Swyddogion Gweithredol y cynnig hwn ar 03/05/2019.

YMATEB Y SWYDDOGION STATUDOL:

i. Swyddog Monitro - Corff Atebol:

“Mae’r trefniadau  llywdoraethiant  yn mynd i ddatblygu yn anorfod a bydd cyfle yn  ystod 
paratoi GA2 i adolygu’r model ar sail profiad ac anghenion. Fodd bynnag mae’n bwysig fod 
y datblygu yma yn digwydd mewn modd rhesymegol sydd yn creu strwythur pwrpasol ac 
effeithiol. Mae’r argymhelliad yn  gosod cyfeiriad tra’n sicrhau fod cyfle i osod y Fforwm 
a’r berthynas arfaethedig mewn lle priodol o fewn y trefniadau.”

ii. Swyddog Cyllid Statudol (Swyddog Adran 151 y Corff Atebol):

“Cymeraf bydd gan yr 'is-grŵp' yma ddim grym annibynnol i wario / ymrwymo adnoddau 
(ac eithrio arian gallasai’r Bwrdd Uchelgais ddyrannu iddo), a bydd yn gweithredu'n 
anffurfiol (heb y gefnogaeth fyddai is-bwyllgor ffurfiol angen), gan adrodd yn ôl yr angen i 
y Bwrdd Uchelgais.”


